
de Gipuzkoa

16/2022 Foru agindua, urtarrilaren 18koa, zeinaren
bidez arautzen baitira TicketBAl fitxategiak zuzentzeko
zerbitzuen beharkizunak, prozedura eta zehaztapen
tekniko eta funtzionalak.

AZALPEN OHARRA

Testu hau dibulgaziozkoa da soilik, eta ez du inolako izaera
ofizialik. Eguneratutako foru agindu osoa jasotzen da bertan.

Testuaren bukaeran, foru aginduaren zenbat eduki aldatu
dituzten xedapenen zerrenda ere ageri da.

Azaroaren 6ko 3/2020 Foru Arauak, iruzur fiskala eragozteko lanabes
teknologikoak erabili beharra ezartzen duenak, TicketBAl obligazioa betetzea
ezarri zuen hainbat zergadunentzat, alegia, sozietateen gaineko zergaren,
jarduera ekonomikoak garatzen dituzten pertsona fisikoen errentaren gaineko
zergaren eta establezimendu iraunkor bidez errentak lortzen dituzten ez-
egoiliarren errentaren gaineko zergaren zergadunentzat.

Geroago, abenduaren 22ko 32/2020 Foru Dekretuak, TicketBAl betebeharra
garatzen duen Erregelamendua onartzen duenak, betebehar horren erregulazioa
osatzen duen erregelamenduzko garapenari ekin zion, eta, era berean, ezarri
zuen TicketBAl softwareak bete behar dituen zehaztapen tekniko eta funtzionalak
Ogasun eta Finantza Departamentuko foru diputatuak onetsiko dituela foru
agindu bidez. Erregulazio hori gauzatzeko, abenduaren 23ko 521/2020 Foru
Agindua onetsi zen, zehazki, TicketBAl Softwarearen zehaztapen tekniko eta
funtzionalak eta TicketBAl Softwarearen Erregistroan alta emateko aitorpena
arautzen dituena.

Horrela, aipatutako erregelamenduaren lll. kapituluko 2. sekzioan arautzen den
TicketBAl fitxategiaren bidalketari dagokionez, 14. artikuluaren 3. apartatuak dio
Zerga Administrazioak TicketBAl fitxategiak errefusatu ahal izango dituela, baldin
eta erregelamendu honetan eta hura garatzeko onartutako zehaztapen tekniko
eta funtzionaletan jasotako beharkizunak betetzen ez badituzte. Kasu horretan,
errefusatutako fitxategiak zuzendu egin beharko dira.

Bada, foru agindu honen bidez arautzen dira errefusatzen diren TicketBAl
fitxategiak zuzentzeko bidaltzen diren fitxategien harrera zerbitzuaren
beharkizunak, prozedura eta zehaztapen tekniko eta funtzionalak.

Horri dagokionez, alde batetik, bereizten da zer tratamendu ematen zaion

TicketBAl fitxategiari erabat errefusatu denean, alegia, erroreak izateagatik
fitxategi hori jasotzea ezinezkoa denean. Kasu horretan, konponketa fitxategi bat

sortu beharko da, eta «zuzendu-alta» edo «zuzendu-baliogabetze» zerbitzuen
bitartez bidaliko da.

Bestetik, arautzen da zer tratamendu jasotzen duten TicketBAl fitxategiak eta
konponketa fitxategiak zati batean errefusatzen direnean. Alegia, ezartzen da
nola jokatu behar den fitxategi horiek iristean ohartarazten zaigunean fitxategiak
hainbat errore dituela balioztapen jakin batzuk ez gainditzeagatik. Kasu horretan,
bi modutara zuzendu ahal izango dira TicketBAI fitxategia edo konponketa
fitxategia: zuzenean, Gipuzkoako Foru Aldundiaren egoitza elektronikoaren
bitartez, edo aldaketa fitxategi bat sortuz, zeina Zerga Administrazioari bidaliko
baitzaio «zuzendu-alta» zerbitzuaren bidez.

TicketBAIl betebeharra garatzen duen Erregelamenduan ezarritako garapena
betetzearren, egoki da onestea TicketBAl fitxategiak zuzentzeko zerbitzuen
beharkizunak, prozedura eta zehaztapen tekniko eta funtzionalak.

Horrenbestez, hau.

XEDATZEN DUT

1. artikulua. Errefusatutako TicketBAl fitxategiari dagokion informazioa
bidaltzeko prozedura.

1. TicketBAl fitxategia errefusatzen bada TicketBAl Softwarearen zehaztapen
tekniko eta funtzionalak eta TicketBAl Softwarearen Erregistroan alta emateko
aitorpena arautzen dituen abenduaren 23ko 521/2020 Foru Aginduan ezarritako
gutxieneko balioztapenak ez gainditzeagatik, fitxategi horri dagokion informazioa
zuzendu egin beharko da konponketa fitxategi bat bidaliz, foru agindu honen |I.
eranskinean arautzen diren «Zuzendu» zerbitzuen beharkizunak, prozedura eta
zehaztapen tekniko eta funtzionalak kontuan hartuta.

2. Errefusatutako TicketBAl fitxategiak ezin izango du inolako aldaketarik jasan,
eta bere jatorrizko egoeran gorde beharko da sistema informatikoaren barruan,
TicketBAI softwareak  sortutako  TicketBAl fitxategiaren  osotasuna,
Kontserbazioa, trazabilitatea eta bortxaezintasuna bermatzeko.

2. artikulua. Errore abisuarekin jasotako TicketBAl alta fitxategiari eta
haren konponketa fitxategiari dagokien informazioa bidaltzeko prozedura.

1. TicketBAl alta fitxategia edo haren konponketa fitxategia errore abisuarekin
jaso bada eta zergadunari haien berri eman bazaio dela REST zerbitzuaren
bitartez (fitxategia jasotzeko unean) dela beste bitarteko batzuk erabilita
(ondorengo une batean), fitxategi horri dagokion informazioa aldatu egin beharko
da jarraian adierazten diren moduetako batean:

a) Gipuzkoako Foru Aldundiaren egoitza elektronikoan zergadunaren esku propio
jarriko den zerbitzura sartuz.

b) Aldaketa fitxategia bidaliz, foru agindu honen I. eranskinean arautzen diren
«zuzendu-alta» zerbitzuaren beharkizunak, prozedura eta zehaztapen tekniko
eta funtzionalak kontuan hartuta.

Aurreko a) eta b) letretan aurreikusitako bitartekoak elkarren osagarri dira, eta
bata zein bestea erabili ahal izango da erroreak zuzentzeko.

2. Errore abisuarekin jasotzen den TicketBAl alta fitxategiak ezin izango du
inolako aldaketarik jasan, eta bere jatorrizko egoeran gorde beharko da sistema
informatikoaren barruan, TicketBAl softwareak sortutako TicketBAl alta
fitxategiaren osotasuna, Kontserbazioa, trazabilitatea eta bortxaezintasuna
bermatzeko.

Azken xedapenetako lehena. TicketBAl softwarearen zehaztapen
teknikoak eta funtzionalak arautzen dituen foru agindua aldatzea.

Aldaketa hauek sartzen dira TicketBAl softwarearen zehaztapen tekniko eta
funtzionalak eta TicketBAl Softwarearen Erregistroan alta emateko aitorpena
arautzen dituen abenduaren 23ko 521/2020 Foru Aginduan.

Bat. Xedapen iragankor bakarra gehitzen da, honela dioena:

«Xedapen iragankor bakarra.Sinadura elektronikoaren zehaztapenen araubide
iragankorra.

Gipuzkoako Foru Ogasunera bidalitako TicketBAl fitxategiak elektronikoki sinatu
badira foru agindu honetako Ill. eranskinean sinadura elektronikoari buruz
jasotzen diren zehaztapenak kontuan hartuta —«TicketBAl fitxategien sinadura
elektronikoaren zehaztapenak» deitutako eranskina, TicketBAl fitxategiak
zuzentzeko zerbitzuen beharkizunak, prozedura eta zehaztapen tekniko eta
funtzionalak arautzen dituen 16/2022 Foru Aginduak eranskin horretan sartutako
aldaketa indarrean jartzeko datan duen idazkeran—, beren balio eta ondorio
guztiak gordeko dituzte.»

Bi. lll. eranskina («TicketBAl fitxategien sinadura elektronikoaren
zehaztapenak»), foru agindu honekin batera doan Il. eranskinak ordeztuko du.

Hiru. 1V. eranskina («TicketBAl fitxategiak bidaltzeko beharkizunak eta
zehaztapen tekniko eta funtzionalak»), foru agindu honekin batera doan IIl.
eranskinak ordeztuko du.

Azken xedapenetako bigarrena. Indarrean jartzea.

Foru agindu hau Gipuzkoako Aldizkari Ofizialean argitaratu ondorengo egunean
jarriko da indarrean, eta 2022ko urtarrilaren letik aurrera sortuko ditu ondorioak.

ALDAKETAK

Honako zerrendan foru aginduak izan dituen aldaketak jasotzen dira.

e 40/2022 Foru Agindua, urtarrilaren 25ekoa, TicketBAl fitxategiak zuzentzeko
zerbitzuen beharkizunak, prozedura eta zehaztapen tekniko eta funtzionalak
arautzen dituen urtarrilaren 18ko 16/2022 Foru Aginduaren . eta Ill eranskinak
ordezkatzen dituena (2022/01/27ko GAO).

- Artikulu bakarrak 1. eta lll. eranskinetako edukien ordez, foru-aginduko I. eta
Il. eranskinetako edukiak ezartzen ditu.



